
бірі – Талас өзені. Тарих деректерінде біздің заманымызға 

дейінгі дәуірлерде Талас бойында көптеген қалалар 

болғаны көрсетіледі. Көне көздер Талас бойындағы бүгінгі 

қалалар, елді мекендер, ауылдар сол көне қалалардың 

орнында, маңайында бой көтерген деседі. 

Сондай елді мекендер қатарындағы Ойықтан ұшып шығып, 

қазақ медицинасының бәйтерек тұлғасына айналған Алма-

ты қалалық жедел жәрдем ауруханасының бас дәрігері, 

Қазақстан Республикасының Еңбек сіңірген қайраткері 

Амантай Біртанұлы туралы әркімнің-ақ айтар сөзі бар 

болар. Мен болсам, әуелде ойланып қалып, содан кейін 

ғана қаламға қол создым. Ойланып қалғаным туралы текке 

айтып отырғаным жоқ. Әбекеңнің өмір жолының басты 

сатылары, кезеңдері,  қызметінің салалары әр түрлі: дәрі-

гер; басқарушы; ұйымдастырушы; халық қалаулысы; қоғам 

қайраткері т.б. Әбекеңнің көп қырының бірін таңдап алу, 

шындығында қиын соққан. Оның үстіне Қаратаудың 

баурайында бір Таластың суын Әбекең екеуміз екі жағынан 

еміп өстік. Әбекең - батыс жағында, мен – шығыс жағында. 

Әбекең - ертерек, мен – аздап кейінірек. Екеуміз де 

Әулиеатаны, Қаратауды, Таласты жақсы көреміз. Жай 

емес, шын жүректен. Қаратау, Қаратаудың қара тасын 

жарып шығатын қызғалдақ... Таластың адамдары. 

Таластың таңы. Таластың күні. Таластың кеші. Таластың ақ 

сазаны... Әбекеңнің де, менің де көңілімізден, көз 

алдымыздан кетпейтіні – Таластың суы. Мөлдір. Тұнық.  

Судың қасиеті қай жерде де жоғары екенінде сөз бар ма. 

Қазақ жерін қанша өзендер өрнектеп ағады... Біздің 

ойымызша, сол өзендердің бәрі де қасиетті. 

«Қаратаудың басынан көш келеді...». Айта берсек, 

шынында да екі көзден мөлдіреп жас келеді. Қаратау мен 

Таласта өмір бойы жырлағанда таусылмайтын тарих бар... 

Амантай Біртанұлының 60 жылдық мерейтойы тұсында 

осылай ойланып, толғанған едім.  Содан бес-алты жыл 

өтер-өтпесте Амантай ағам өмірден озды. Ағам аман 

болғанда, биыл 80 жылдығының салтанатын өткізу 

қамымен жүрген болар едік. 

Шыңғыс Айтматов ауылының алдында, жоғарғы ағысында 

арындап, тасып жататын болса, Әбекең екеуміздің 

аулымыздың тұсында жарықтық Талас мүлде басқа мінез, 

басқа қасиет көрсетеді: терең де болса, тұнық, баяу да 

болса, ұлы қуатпен, тұнып ағады. Жаздың кезінде тіпті 

мөп-мөлдір. Бауырында асыр салған ақ шабағынан ақ 

сазанына дейін жарқ-жұрқ етіп жүзеді. 

Біздің бала кезімізде кария кісілер Таластың суы мен балы- 

ғына қасиет тұтып қарайтын. Неше түрлі аңыз-әңгіме 

айтушы еді... 

Ерте-ерте, ерте екен, ешкі жүні бөрте екен дейді... Ел 

ішінен тентектер шығыпты. Солардың бірі садағын сайлап, 

оғын оқтап, көктегі Құдайды атпақ болса керек. Әлгі 

садағының оғын көкке атқанда, Таластың бар балығы судан 

аспанға ұшып, өздерін оқтың жолына тосады. Атылған оқ 

балыққа тиіп, нысанасына жетпейді. Балықтың желбезегі, 

жамылған жалбыры сол оқтан қалған жараның ізінен пайда 

болған деседі. Аңыздың мәнін терең білмесек те, 

Жаратушы үшін өзін оққа байлаған Таластың шабағынан 

шортанына дейін біз бір түрлі сезіммен қарайтынбыз. 

Содан ба, жас кезімізде Таластан балық аулауға, суға 

қармақ салуға құмар болмадық. 

Жаздың күні бала да, бозбала да Таластан табылатын. 

Біздің шомылатын жеріміз – «Шилі өзен» мен «Қыз өткел». 

Көбінесе «Қыз өткел» басында боламыз. Жағасы құмақ. 

Амантай, Балтабай, Әжікен, Қалдарбек, Жапарбек, Жәкіш 

сияқты үлкендеріміз «Қыз өткелге» бастап келеді. «Қыз 

өткел» түбінде түрлі спорт ойындарын қыздыратын – осы 

үлкендеріміз. Бала кезімізде «Шилі өзен», «Қыз өткел» 

туралы естіген аңыздар әлі есте... 

Аңызға құлақ түрсек, ертеде өткен жаугершілік бір заманда 

Таластың екі жағында екі жас болыпты: бірі – жігіт, бірі – 

бойжеткен қыз. Екеуі де өз қатар-құрбыларының алды екен. 

Екеуі бір-біріне ғашық болып өсіпті, бірге өмір сүрмекке 

бір-біріне серт беріпті. Ол кезде Талас ерте көктемнен 

бастап тасып, тірі жанға өткел бермейді екен. Сондай 

шақтың бір күнінде қыздың еліне жау тиеді. Қыз бен жігіт  

Таластың екі жағасында тұрып тілдеседі. Қыз шырылдап, 

арманын айтып, алас ұрады. Жігіт Құдайдан қолдау сұрап,  

тұлпарымен тасып аққан Таласқа қойып кетеді. Тасыған 

Талас тұлпарды да, жігітті де жаңқа құрлы көрмейді. 

Тұлпар да, жігіт те суға кететін болады. Сонда арғы жағада 

тұрған қыз Жаратқан иесіне жалбарынып, зар еңіреді дейді. 

Қыз жауға олжа болғанша, суға кетуге айналған сүйгенімен 

бірге өлмекке бекінеді. Сөйтіп суға түседі. Сонда судың 

тасуы бір сәтке басылып, өткел береді. Батыр аман-сау 

судан өтеді. Құдай қолдап, батыр жауды жеңіп, қыздың 

елін қорғаған екен. Содан бастап, батырдың Таластан өткен 

жері қыздың өткелі, «Қыз өткел» деп аталып кетіпті... 

Жұрттың біразы сол өткелді бүгінде «Құм өткел» деп те 

атайды. 

Аңыздың ақырында Амантай бастаған ағаларымыз 

қорытынды жасап, бізге ақыл айта бастайды. Ақылдарын 

өздеріне емес, өздерінен кішілерге бұрылып айтады. 

Ағаларының ақылын ұйып тыңдайтын – Зернебек. Мектеп-

тің қабырға газетінің бас редакторы Әжікен ағамыздың 

бірінші орынбасары. Өзі бізден бір класс төмен оқиды. 

Соған қарамастан, бізге ақыл айтқысы келіп тұрады. 

Қасындағы өзінен бір ай кішілігі бар Қаленде көп сөз жоқ. 

Бір ай үлкендігі бар Зернебекті әжептеуір аға көреді. 

- Ер – туған жеріне. Ер болсаң, ел үшін өмір сүру 

керек, - дейді үлкендеріміз. Ағаларымыздың арасында ел 

туралы сөйлегенді ұнататыны – Амантай. Біз болсақ, ел 

үшін өмір сүру деген қандай болады екен деп ойланып 

қаламыз.  

- Сүйген адамың үшін жаныңды құрбан етуге дейін 

бару керек.  

Мұны айтатын – Әжікен ағамыз. Өзі сол кезде Зернебек-

термен бірге оқитын бір баланың әпкесіне ғашық болып 

жүрген. Біз ағаларымыздың айтқан ақылының бәрі маңыз-

ды деп шамалаймыз. Бас редактордың бірінші орынбасары 

ғана: «Өзіміз құрбан болып кетсек, қалай сүйеміз?» - деп 

кіші ағаларының құлағына сыбырлайды. Қаленге бір қарап  

қояды. Үлкен ағаларына мұндай күдігі барын ашып 

айтпайды.  

Ағаларымыз ретіне қарай келесі бір ақыл айтады: 

- Ер жігіт деген батыр, күшті болып өсу керек. Ол 

үшін күн сайын денешынықтырумен айналысыңдар. 

Таластың суын жүзіп өтетін болуларың керек. 

Алдыңғы екі ақылды мақұл көргенімізбен, мына үшінші 

ақылды алудан жүрексінеміз. Өйткені Таластан жүзіп өтуге 

осы ақылды айтып отырған батыр тұлғалы Балтабай 

ағамыздың өзі де тәуекел ете бермейді... Әйтсе де бала 

барыс секілді Зернебек өз арнасымен тыныш ағып жатқан 

Таласқа қарап сұқ саусағын безеп: 

- Мен осы судан ары да, бірі де жүзіп өтем! – деп 

құлшынады. 

Жидебек, Қанжан, Шертай, Аманалы өздерінің бір класс 

жоғарылығын пайдаланып, ақын інісін қайрай түседі. 

Қалдарбек, Жапарбек, Сабыр ағалары басу айтқан соң ғана 

Зернебек байсал тапқандай болады. 

- Сен өтсең, өтерсің, құлшынысың қатты, - дейді 

Амантай ағасы. 

Өзен мөлдіреп ағады. Су қоңырсалқын. Балалығымыз да, 

жастығымыз да соның жағасында. Жаздыгүні ауыл 

балалары Таластың бауырында армансыз ойнап, асыр 

салады. Аспанға көтеріліп шашыраған мөлдір тамшылар 

күн сәулесімен күмістей жарқырап, өзімізге қайта жауады. 

Рақаттанып, шек-сілеміз қатып күліп, мәз боламыз. Жүгіріп 

келіп биік жардан суға секіретініміз де бар. Сөйтіп жүріп 

ержеттік. Өміріміздің көбі өтті. Бірақ сол бір шағын көрініс 

көңілімізден, көз алдымыздан кетпейді. Шашырап 

төбемізден жауған күміс тамшылардың арасынан бала 

күннің бейнесі елес береді. Арман да, сағыныш та сол 

бейнеде, сол бейненің қуаныш пен шаттыққа толы жарқын 

жүзінде, сол мөлдір тамшыларда.  

Кейде осындай сезім құшағында тебіренеміз. Бұл сезім 

бәрімізге қымбат. Жол түсіп елге барсам, Талас суына тізе 

бүгіп, басымды иіп, бетімді жуамын. Сондайда көңілімнің  

толқитыны бар. Амантай мен Балтабай ағаларымыз 

бастаған үлкенді-кішілі тобымызды түгел табындырған 

Талас суында, оның күміс тамшыларында қанша ұрпақтың 

сыры, қуанышы мен мұңы, сағынышы мен арманы қалды...  

Осындайда адамның ойы да бір қиырдан бір қиыр асып 

самғай беретіні бар. Ел аузындағы әңгімелерде Таластың 

пайда болуы Адам атаның көз жасымен байланысты 

айтылады. Жерге түскен соң, Адам ата Алатау мен 

Қаратауды құшақтап, көзінің жасын бұлап, Алла тағаладан 

күнасын кешіруді сұрап көп жылаған екен. Жарықтықтың 

көзінен аққан жасы көл болып тұнып, өзен болып ақса 

керек. Таластың арнасы Адам атаның көзінен аққан жастан 

пайда болған өзен арналарының бірі деседі. 

Аңыз ақиқат емес. Аңызды ақиқат ретінде, аңыздың бәріне 

шындай сене беруге бола ма... Ақиқатқа сенудің өзі оңай 

болмай қалған кезде аңызға қалай илана қоярсыз. Алайда 

мен аңыздан ақиқат іздемеймін. Аңыздан оны айтушы 

елдің, ата-бабаларымыздың жанының сырын тануға талпы-

намын. Сол сырдың ұштығын ұстай алсам, сол сырдың 

самал-лебін сезіне алсам, содан қанағат табамын. Осы ретте 

Адам атаның көз жасын бұлап, жылағанына сенемін. 

Сөйтем де, бұл өзенде біздің ғана емес, Адам атаның да, 

ата-бабаларымыздың да арманы, өкініші қалғаны ғой... 

деген ойда боламын. 

Таласты сағынып, Таласты ардақ тұтып жүріп өмірдің біраз 

белестерінен өтіппіз. Амантай ағамыздың өзі білетін, 

есінде қалған аңыздарын естуге құмар болдым. Әр 

кездескенде бір аңыз-әңгіме айта қалса, соған қатты 

қуанамын. Бір жолы Амантай ағама қатты қолқа салдым: ел 

мен жер туралы білетін ескі әңгімелерін баяғы «Қыз өткел» 

басындағыдай айтуы туралы өтінішімді айттым. Ол кісі 

терең толғанды. Аздаған үнсіздіктен кейін, ардақты бір 

кісіге қатысты бір іс-шара өткізбек ойы барын, сол ойын 

жүзеге асырмайынша, қолы басқа жұмысқа бармай жүрге-

нін айтты. Мен үндемедім. Әбекеңнің ойындағы кісі  

Димекең екенін білдім. Ол кезде Кеңес өкіметі тараған. 

Елдің де, ердің де еркін ойлай бастаған шағы. 

Тағдыры ерекше, тағылымы да зор осы бір ардақты кісінің 

Таласқа сапарының қолдаушысы, демеушісі болу да 

дәрігер ағамыздың тұлғасын биіктете түскен еді. 

Таластың бойы қаптаған халық. Қыр қызғалдаққа толып, 

алаулап құлпырады. Аспан шәйдей ашық. Жанға жайлы 

жібек самал еседі. Халық Димекеңді шын жүректен құрмет 

тұтып қарсы алды. Ақшаңқан үйлер. Сән-салтанат құрған 

қалың жұрт. Бір шетте Амантай Біртанұлының Алматыдан 

тарта келген денсаулық сақтау керуені. Халықтың мерейі 

өскен. Димекеңе қарап тұрған жұрттың жүзі бал-бұл 

жанып, Алла тағаланың Расулымен жүздесіп тұрғандай 

ішкі бір қуатты тілектің нұрымен ажарланған. Димекең де 

халқына дән риза. Ата жұртының құрметі мен сүйіспен-

шілігіне бөленіп, Ел ағасының нұры тасыды. Қырдың 

қызғалдағы да Димекеңе деген халық махаббатындай 

жайқалып, Талас бойын жайнатып жіберген. Димекеңнің 

халыққа, халықтың Димекеңе деген құрметі мен сүйіспен-

шілігі сонда Амантай Біртанұлын қатты тебіренткен бола-

тын. 

Халық жақсылардың көңілін алтын сандыққа балап, оны 

ашудың кілтін іздеген ғой. Амантай Біртанұлыңың көңілі 

де сондай бір алтын сандық. Жайшылықта кілтін тапқыз-

байды. Мына жолы сол алтын сандық өзінен-өзі ашылып, 

ішінен маржан шашылып жатты. Соның бәрінің негізінен 

мен Амантай Біртанұлының халыққа, халықтың Димекең-

дей қадірлі ұлына, жер-суға деген құрметін аңғардым. 

Талас сапарынан кейін көп уақыт өтпей, Әбекең ел ішінде 

естіген, құлағына сіңген бірнеше аңыз-әңгіме айтып берді. 

Ара-тұра менің әдебиетші болуыма өзінің бір кездері «Қыз 

өткел» басында айтқан аңыз-әңгімелерінің әсері болғаны 

туралы ой тастап қояды. Мен қолдаймын. Ел аузында әлі де 

көл-көсір аңыздар сарыны қалып қойғандай сезінемін. 

Кейінірек Амантай Біртанұлы Таласқа «Денсаулық сақтау» 

керуенін тартып, екінші рет барып қайтты. Апта бойы  

халыққа тегін медициналық қызмет көрсетті. Алматыға 

оралған соң, бізге осы сапарынан алған әсерін жеткізді. Сөз 

арасында Әулие атаның, Айша бибінің басына барып, 

«Шилі өзенде», «Қыз өткелде», «Қиын қызылда тағы басқа 

жерлерде болып қайтқанын айтты. Әңгіме барысында: 

-  Жанғара, сен маған «Талас аңыздары» туралы 

айтпапсың. Сол аңыздарыңнан ауылдағылар үзінді жария-

лапты. Ішінде Тайтөбе туралы аңыз бар екен. Шилі өзен 

түбінде Есен ағаң сол аңызды аудандық газеттен оқып 

тұрып, көңілі босап қалды... 

Есен ағамның көңілін толқытқан аңыздың мазмұны ойымда 

жаңғырды... Ертеде Таластың бойында Тай деген батыр 

болыпты. Батыр биік төбенің бауырында тұрыпты. Жаудан 

сақтанып, күн сайын сол төбенің басына шығып, қарауыл 

қарап отырады екен. Төбені жұрт Тайдың төбесі деп атап 

кетеді. Күндердің күнінде Тай батыр қалың жаудың 

қарасын көреді. Батыр қартайып, күші қайта бастаған кез 

екен. Жаумен бетпе-бет соғыспай, ел-жұртымен Таластың 

төменгі ағысы бойына барып, жауды сондағы табиғи 

қамалда қарсы алғысы келеді. Ел таң ата жолға шығуға бел 

буады. Батыр баласын шақырып алып, түнде келіншегінен 

бөлек жатуын ескертеді. 

Таң ата ел жолға шығады. Тай батыр төбені өзімен бірге 

алып кетпек болады. Баласына төбені өзіне арқалатып 

жіберуді бұйырады. Баласы түнде келіншегінің жанында 

жатқан екен, қанша қайрат қылса да, төбені әкесіне 

арқалата алмайды.  

Болған іске күйінген Тай батыр бармағын тістейді. Төбені 

арқасына салуға әрекеттеніп, ақ тер-көк тер болып қайрат 

қылады. Тай батырдың маңдайынан аққан тері тұлабойын 

жуып, төбенің баурайындағы жусанға ағып-төгіліпті. 

Төгілген тер жусанға сіңіп, жусанның бұрқыраған исі мен 

кермек дәмі содан пайда болыпты. Төбе Тайтөбе аталып-

ты... 

Есен ағамыз осы жерде туып, өскен. Кейін шағын шаруа-

шылықтар іріленгенде, ауыл төмендегі басқа бір шаруашы-

лықпен қосылған. Тайтөбе бауырында балалығы қалған, 

оның жусанының исі ойы мен бойына сіңген Есағаңның 

мұншалық толқып-тебіренгенінің сырын ішпен білдім.  

«Өлі разы болмай, тірі байымайды», - деген халық ғи-

братына бас дәрігер үлкен мән берді. Алдына ауырып 

келген жанның да көңілін көтеріп, емдеп, дәрігерлік көме-

гін аямады. Ауруынан айығып шыққандар бас дәрігерге 

батасын беріп, алғысын айтып, көздеріне жас алып қош-

тасып жатты. Кейде дәрігер ағамның қабағында: «Өлінің 

разылығы үшін қызмет ету – қарызым, тірінің разылығы 

үшін қызмет ету – парызым», - деген ой тұрған-дай бола-

тын. 

Деннің саулығы мен ақылдың бүтіндігіне жетер байлық 

болмайды. Дені сау, ақылы бүтін  адамның жақсылық пен 

жамандықтың, махаббат пен зұлымдықтың, адал мен арам-

ның, әділет пен әділетсіздіктің арасын, шегін білуі де баға 

жетпес байлық екенінде сөз бар ма. Бірақ бұл байлыққа 

кімнің жететінін, оның игілігін кімнің көретінін бір Құдай-

дан басқа кім білген... Әйтсе де бас дәрігерде осы бай-

лықтың жарығы мен жылуы, құты мен қуаты  болды-ау деп 

ойлаймын. 

Дүниенің кілті білімде дегенді бала кезімізден тыңдадық. 

Сол сөзді, сол ұғымды бізден бүгінгі жастар да естіп жүр. 

Білімсіз көңіл қараңғы екені өтірік емес. Білімнің де, білім 

арқылы келетін біліктің де адам өмірінде алатын орны, 

маңызы мен мәні жоғары. Амантай ағамның білімі мен 

білігі, соған сай атқарған қызметі айрықша ажарлы болды. 

Денсаулық сақтау саласы қызметкерлерінің білімі мен 

білігі негізінде орындалатын іс те, айтылатын сөз де адам-

ның жанын тазартады, тәнін сауықтырады, қоғам салауат-

тылығын арттырады, халықтың ой-таразысына түседі. 

Сондықтан да денсаулық сақтау қызметкері үшін терең 

білім мен білікті берік ұстап тұратын биік адамгершілік 

негіз де сондайлық қажет. Амантай ағамның кәсіби білімі 

мен білігі – адамгершілікті білім, кісілікті білік еді. 

Ағамның өмірде үлгі боларлық сөз сөйлеп, өнеге боларлық 

іс істеп өткенінің сыры осында болар деп ойлаймын. Мұн-

дай ұлағатты іс атқару ақ халат киген әр екі дәрігердің 

бірінің қолынан келмейді. Менің Амантай ағам секілді 

адамгершілік негізі берік, кісілік келбеті келісті, азаматтық 

алымы асық, көңіл-көзі шәйдей ашық, жүрек қазынасы таза 

адам ғана осындай ірі, өнегелі істерге бара алады. Марқұм 

Амантай ағамның азаматтық саралығы мен адамдық дара-

лығы осындай игілікті істерді үлгілі бастап, үлгілі бітіруін-

де еді.  

Амантай Біртанұлының рухына және марқұм болған 

ауылдастарымның, ағаларымның рухына Алладан - рақым, 

